
Nel vortice per lu dei so misteri

     Se logora el cervelo i negozianti

     Col titolo spezioso de' Banchieri

     I fa soto man via da stochizzanti.

Mi za lo credo un sogno, una fiabazza

     Che gò de sti signori altra opinion,

     Ma i vol che adulterada sia la razza

     E che onorati i fusse un dì per ton;

Co invece de tosarse ben la zuca

     De andar da zizoloti in badinè

     A gropi gera in un uso la peruca

     E i gaveva le calze a barolè.

De l'oro sitibondo l'avocato

     Un fiume d'eloquenza in renga el mola

     Fornìo da la natura d'un gargato

     Che vende senza onor la so parola.

Per l'oro sbalza avanti un figuroto

     Che gera prima cogo e servitor

     E per incanto magico da roto

     L'è fato de Prediali Ricetor.

Le sgalmare el se cava el monta in aria

     El fabrica palazzi, el dà disnari

     Ma poco sta vernise el fondo varia

     Che l'è sempre de razza de somari.

De l'oro che sacrilego l'avanza

     Xè el susto dei forensi e de le sale,

     D'Astrea lu xè che storze la balanza

     A lu ghe vende i giudici le bale.

E fin co gera in voga el padre Santo

     Adesso a far crosete condanà

     De vero nume in tera el primo vanto

     De chi, se no de l'oro xelo stà?

